
        一張相片      沈鈴惠撰 

各位評判老師、各位好朋友，大家好，我是編號第 00 號，今仔日欲

演說的題目是「一張相片」 

一張一張的相片，共每一擺的沓沓滴滴，歡喜的笑容攏記錄落來，翻

著每一張相片，有對早前黑白的相片，到現此時彩色的相片，有的是

已經黃去矣，有的囥甲強欲變色，毋過有一張是我感覺上佮意的，就

是兩年前去阿里山 迌的這張， 

歇熱是我上歡喜的時陣，每年阮規家伙仔攏會做伙去 迌，毋若有阿

爸、阿母佮小弟，猶有阿媽、阿姨佮阿舅，坐著小火車，延路，看一

坵一坵的田園，有的佈稻仔，有的種柳丁，有的種火龍果，青的是青

躘躘、白的是白 phau-phau，紅的是紅吱吱，看甲五花十色；經過一

座一座的山頭，這山看過彼爿山閣較懸，親像媠查某囡仔覕佇後壁，

是遐邇仔迷人，一座一座的山神守護家己的家園；閣有無全款的景

緻，一下啊光，一下啊暗，就是過磅空啦!親像咧拍電影全款真趣味；

對獨立山就順山勢一直框起去，雲就徙緊伊的跤步一直逐倚來，來共

阮擛手，問好，幼綿綿，軟㽎㽎的雲，一直徙倚來欲共阮圍起來，若

像真歡迎阮來到這個所在。 

一下到位，阮大家攏出力欶一下，哇！有的夠鮮沢的空氣，清涼閣有

芳芳的樹仔味，透濫著花香，有幸福的感覺，阮就是佇這個真有意義

的阿里山火車頭翕這張相片，有阿媽穿花仔衫、烏色的褲、染咖啡色

的頭毛小可仔虯虯、阿姨穿柑仔色的衫、藍色的褲、烏㽎㽎閣直直的

頭毛佮嫣投的阿舅徛中央比讚，阿爸穿黃色的衫徛正手爿阿母穿粉紅

仔色的衫徛左手爿，擛手比手勢，我穿紅色的衫、縛兩把頭鬃和小弟

穿藍色的衫，跍佇中央扮小丑仔，,隨人的表情攏無全款，有的佇咧欶



空氣、有的笑甲喙仔離獅獅；閣有阿里山迷人的櫻花、上媠的雲海做

背景，真正一逝路遐爾仔遠，會當翕著遐爾仔無仝的相片，真值得思

念。 

去 迌的彼一工，抑是阿爸佮阿母的結婚紀念日，閣一擺佮規家伙仔

去遊賞迷人的阿里山，這個「頂港有名聲，下港上出名」的好所在，

嘛轟動到大陸去，莫怪來來去去的大陸遊覽客，攏足愛來看阿里山的

風景，這張相片毋若媠閣有紀念性，抑常在予我想欲閣去踏遐的山

土，鼻彼厚厚的台灣味。 

這就是我感覺上幸福、上佮意的一張相片。 

我的演說到遮，感謝大家。 

 


